
——《翰苑一室》（3） 
 

吴慧 
 

 
元  日  1945年元旦 

几声爆竹破人眠，正是更残腊转天。一种沧桑家国恨，少年心绪已中年。 
未必今年胜去年，江山大好满腥膻。不成避地聊随俗，也把宜春帖子悬。 
生民四海尚如悬，乱世谁能望万全？我亦青衫难忍泪，红窗梦不隔烽烟。 
万方颦鼓黯狼烟，一盏屠苏愁岂蠲？安得瘟神真扫绝，年年乐奏景云篇？ 
 

纪  梦  1945年 
昨夜心潮怒不平，梦中仗剑到龙城。檐前风与窗前雨，并作金戈铁马声。 
十万沙场接短兵，南冠非复泪如倾。梦回犹觉心飞动，风雨远听鸡一鸣。 
 

题古松图  1945年 
千年前自匡庐过，五老峰头一见之。只怪青青曾不改，崚嶒独出岁寒时。 
 

题人《集龚诗》  同年作 
定公词调鬰琤瑽，墜绪微茫不可从。谁拾秦金将汉玉，风云变幻叹“犹龙”。 
 

七夕嘲牛女并代答 四首1945年秋 
不见东方有千骑？光辉先自被骊驹。如何乞与人间巧，驱犊年年笑拙夫？ 
漫劳灵鹊启前途，梦短情长转郁纡。片刻幽欢终岁望，有郎空自说罗敷。 
锄月犁云传谷口，心田忍使日荒芜！念君挂犊无情状，要看天边稼穑图。 
良夜风清一水踰，佳期长定足相娱。世间亦自多离别，夜雨西窗烛泪枯。 
 

戏赠张文渊 两首  1945年 
休问南朝油壁车，莲塘景物剩堪嗟。早梅独向桥头发，此是何郎去后花？ 
香开世界千花幻，风过池塘万叶喧。底事赤鳞浑不省，損将翠盖恼文鸳！ 
 

秦  淮  两首 1945年冬初到南京就读临时大学作  
烟月河桥画舸横，春灯燕子送南明。秦淮岂必无人在？扇上桃花血写成。 
簾外江山簾里箫，落红漂逐去来潮。河东柳独甘憔悴，不向春风斗舞腰。 
 

莫愁湖  时同上 
衰草寒烟壅浊流，南朝艇子此常游。无愁天子今何在？枉遣湖名尚莫愁。 
 

夜  归  时在南京 
衣上都门一日尘，夜归踏月满街银。此身自是无根蒂，落叶何由亦打人？ 

校中杏花开放   

1945年年末偕内人转至无锡教育学院就学，诗为次年春所咏 
满堂弦管故依然，难忘干戈万里迁！一片春风花似锦，杏坛今日几人贤。 

